Тукай яши безнең күңелләрдә
(Г.Тукайның тууына 137 ел тулуга багышланган әдәби-музыкаль кичә)

Кашапова Фирүзә  Илшат кызы, 
Азнакай районы Актүбә «Үсеш” балалар иҗаты үзәге мөгаллиме

[bookmark: _GoBack]Максат. Татар халкының сөекле шагыйре Габдулла Тукай иҗаты аша татар теленең сафлыгын, бөеклеген укучыларыбызга җиткерү, буыннан-буынга тапшыру.
Җиһазлар. Г.Тукай портреты, китаплары, Г.Тукайның замандашлары язып калдырган якты сәхифәләр. Плакатлар:
1. “И туган тел, и матур тел, әткәм-әнкәмнең теле!”
Г.Тукайның әкиятләренә  багышлап ясалган иллюстрацияләр.


(Тыныч кына көй агыла)
Алып баручы 
Тарих бик күп исемнәрне белә.
Бөек исемнәргә дөнья бай.
Сәнгать дөньясында маяк булып,
Мәңге яши, яшьни яшь Тукай!
Алып баручы 
Чал Иделдә бозлар ташкан чакта,
Килгән чакта җиргә җылы май,
Шигырь бәйрәмнәре үткәрәбез,
Яшәтәбез сине, яшь Тукай!
Алып баручы   Хөрмәтле кунаклар, укытучылар һәм укучылар!
Безнең бүгенге кичәбез татар халкының сөекле шагыйре Габдулла Тукайның тууына 137 ел тулуга багышлана. Халык Тукайны олылый, бөекли, инде әллә ничә буын аңа иман китереп, күңелен түгә. Татар халкы Тукай белән горурлана. Чөнки ул гаҗәеп зур әдәби мирас калдырды, халыкка хезмәт итүнең бөек үрнәген күрсәтте. Шагыйрьнең шигырь һәм поэмалары, әкиятләре һәм фельетоннары бүген дә безнең замандашлар булып яшиләр, халык күңеленең иң нечкә кылларын тибрәтәләр. Бүген без сезнең белән халкыбызның яраткан шагыйре - бөек Тукаебызның туган көненә багышланган “ Тукай яши безнең күңелләрдә” дип исемләнгән әдәби-музыкаль кичәгә җыелдык. (Г.Тукай. “Бәйрәм бүген” җыры яңгырый)
Хөрмәтле милләттәшләр, кичәбезне ачып җибәрергә рөхсәт итегез.
Алып баручы   
Япь-яшь Тукай
Бәйрәм бүген, бер ямь бүген, 
Бөек Тукай туган көн. 
Ул милләткә багышлаган
Хезмәтләрен, бар көчен. 
Алып баручы   
Тукайдан моң-илһам алып, 
Җыр-шигырьләр язабыз. 
“Туган тел”нең матурлыгын 
Яшәү ямен табабыз.
Алып баручы   
Тормыш серен өйрәткән ул,
Япь-яшь, кыска гомерендә.
Хезмәтләрен өйрәнәбез,
Кирәкле ул бүген дә. 
Алып баручы   
Якты - җылы яз җитүгә, 
Зурлап искә алабыз.
Тәбриклибез, хөрмәтлибез 
Мәдхияләр язабыз. 
Алып баручы   
Мәктәпләрдә гөрләп уза, 
Тукайның туган көне.
Тырыш булырга өндәгән
Тырышкан кеше көчле.
Алып баручы   
Ходайдан илһам алган ул,
Күпме мәгънә сүзендә. 
Мәңге бөек, япь-яшь булып,
Саклана ул – күңелдә.   Мәһәрша Вәлиуллова
Алып баручы   
Бүген Бөек шагыйребез Габдулла Тукай  туган көн. Шагыйрь яшәгән еллардан ераклашкан саен, аның иҗатының бөеклеге, асыл мәгънәсе тагын да тирәнрәк ачыл бара. Чын шагыйрьләр үлемсез булалар. Даһиларның гомере халык хәтере белән исәпләнә.
Алып баручы   
Сөекле шагыйребез Габдулла Тукай 1886 елның 26 апрелендә хәзерге Татарстанның Арча районына керә торган Кушлавыч авылында туа. Озак та үтми, аның әтисе үлеп китә. Ул чакта Габдулла биш айлык бала була.
- Авылда башка туганнары булмаганлыктан, әнисе Габдулланы, вакытлыча Шәрифә исемле ярлы карчыкта калдырып, Сасна авылына кияүгә киткән. Шәрифә карчык исә, әлбәттә, тәрбияләмәгән. Хәтта ачык йөз дә күрсәтмәгән...
Алып баручы   
Күпмедер вакыттан соң, яңа гаиләгә ияләшкәч, әнисе улын үзе янына, Сасна авылына алдыра. Нәни Габдулла әлеге гаиләдә яшәгән бәхетле көннәрен якты төш кебек булды, дип искә ала. Ләкин бу бәхет тә озакка бармый – аның әнисе дә вафат була. Бөтенләй ятим калган баланы үги әтисе Арча районы Өчиле авылында яшәүче бабасына кайтара. Үзләре дә бик авыр тормышта яшәгән бу гаиләгә Габдулла артык кашык булып килеп керә. Габдулла. Үги әбинең үзе белән ияреп килгән алты баласы арасында мин бер чәүкә кебек идем. Мине елаганда юатучы да, ашыйсым-эчәсем килсә, ашарга бирергә ашыгып торучы да булмаган, мин бу гаиләдә бер бик кадерсез бала булганмын…
Алып баручы   
Әлеге гаиләдә яшәгәндә, Габдулла еш авырган. Аның авыруына беркем дә игътибар итмәгән, хәтта «Үлсә, бер тамак кимер иде», – дип кенә уйлаганнар. Көннәрдән бер көнне бабасы Габдулланы Казанга баручы бер ямщикка утыртып җибәрә. Ямщик аны Печән базарында үз балалары булмаган бер гаиләгә – Мөхәммәтвәли белән аның хатыны Газизәгә асрамага бирә. Яңа әти-әниләре бик тырыш, кул эшенә оста кешеләр булганлыктан, Габдулланы монда тамагы туйганчы ашаталар, матур киемнәр тегеп киертәләр.
“Габдулла: Әнием, көн-төн байларга кәләпүш тегә иде. Кәләпүшләрне илтергә барганда, мине дә үзе белән ияртә иде. Мин ул кешеләрнең йортларын, байлыкларын күреп, аларны оҗмахта торалар дип уйлый иде”, – дип яза.
Алып баручы   
Әмма ике ел тирәсе вакыт үткәч, Мөхәммәтвәли белән Газизә икесе берьюлы авырый башлый. Алар, әгәр без үлсәк, бу бала кемгә калыр дип, аны Өчиле авылындагы бабасына кайтарып җибәрәләр. Биредәге әби-бабай ничек тә Габдулладан котылу җаен карыйлар һәм малайны Кырлай авылында яшәүче Сәгъди абзыйга асрамага бирәләр. Габдулла өчен рәхәт, матур көннәр килә. Әлеге авылда күргәннәрен, ишеткәннәрен, үсеп шагыйрь булгач, Тукай үзенең шигырьләрендә һәм әкиятләрендә сурәтли. Шагыйрьнең балачагы Арча районы Кырлай авылында үтә. Хәзер анда музей – комплекс эшли.
Алып баручы   
Син күрмәгән яңа буын килде,
Котлап бүген туган көнеңне, 
Киләчәккә барган кызларыңнан 
Ишетерсең туган телеңне.
Алып баручы   
Буын арты буын алмашыныр,
Гасыр арты – узар гасырлар.
Шигъриятнең һәйкәленә шулай
Язлар һаман гөлләр ташырлар.
Алып баручы   
Халык моңы – синең моңың булды,
Халык күңеле – синең күңелең,
Ил гомере – халык гомере кебек,
Озын булыр, шагыйрь, гомерең!
Алып баручы   
Биибез дә бүген, уйныйбыз да
Матур җырлар да җырларбыз.
Әгәр кирәк икән, якын дуслар,
Баяннарда хәтта сызарбыз.
(Баянда 5 нче сыйныф укучысы Закиров Азамат уйный)
Алып баручы   
Тукайның шигырьләре, әкиятләре кечкенәдән белем алырга, эш сөяргә, табигатьне сакларга өнди. Менә хәзер шул шигырьләрнең берсен тыңлыйбыз. (“Кызыклы шәкерт” шигырен сәхнәләштерү)
Алып баручы 
Замандашлары, дуслары да Габдулла Тукай иҗтына югары бәя бирәләр.Аның милләте, туган халкы өчен янып йөрүен беләләр, үткен теленә сокланалар, хөрмәт итәләр.  Тукайның авырып үз араларыннан китүен бик авыр кичерәләр.Аңа багышлап шигырьләр язалар.Тукайга багышлап Әхмәт Ерикәй: “...Һәрчак безнең белән бергә – Безнең замандаш Тукай”, - дип яза.
Җыр. “Тукай абый”
Иң матур җир кайда?- дисез,
Билгеле: Кырлай җире.
Барча әкият геройлары
Кырлайда туган инде.
Су анасы, шүрәлеләр
Ел да җыела бире.
Җыелмас иде, Кырлай шул
Аларның туган җире.
Алып баручы   
Тукайның бала чагы Арча якларында үткән. Туган җирен, авылын бик яраткан ул.
“Туган авыл” җыры (Г. Тукай сүзләре, А.Монасыйпов көе) яңгырый.
Тау башына салынгандыр безнең авыл, 
Бер чишмә бар, якын безнең авылга ул; 
Аулыбызның ямен, суы тәмен беләм, 
Шуңа күрә сөям җаным, тәнем белән...
Алып баручы   
Тыпыр-тыпыр-тыпырдатып
бергә басаек әле
уйнап-көлеп, җырлап-биеп
күңел ачаек әле.
Г.Тукайның бала чагы бик авыр, михнәтле булса да, җыр -  биюләрне бик яраткан ул.
Сезнең алда татар халык биюе.
Алып баручы   
Шагыйрь туган көнне Казанда зур шигырь бәйрәме үтә.Әлеге бәйрәмдә шагыйрьләр үзләре язган шигырьләрен укыйлар.Шигырьләрдә Бөек Тукайны сагыну, аның иҗатына хөрмәт хисләре чагыла.
Алып баручы   
Г.Тукайның безнең арабыздан китүенә 110 ел тула. Ләкин шагыйрьнең үлемсез шигырьләре безнең йөрәгебездә мәңгелек урын алды. Бүген карты да, яше дә Тукайны укый һәм аны олылап искә ала. Җинан апа Гарифуллина да Тукайга багышлап шигырь язган. Җ.Гарифуллина “Тукайга”шигырен тыңлап үтәрбез.
Алып баручы   
Тормышыңда бәйрәмнәр аз булган
Тартыш белән үткән көннәрең.
Шуңа ахры искә алынмыйча 
Үткән синең туган көннәрең.
Бәйрәмнәрең алда икән әле – 
Кара, шагыйрь, бүген текәлеп,
Халкың килде сиңа мәхәббәтен
Ал чәчәкләр белән күтәреп.
(Чәчәкләр күтәреп 3 нче сыйныф  укучылары чыга)
Халык моңы – синең моңың
Халык гомере – мәңгелек диләр,
Ә син: Тукай, халык куенында
Илең белән мәңге бергә син 
Мәңгелекнең олы юлында. 
Чәчәкләргә, данга күмелә
Бөек Тукай, мәшһүр шигырьләрең
Мәңге яшәр халык күңелендә.

Кичәбезне Г. Тукай сүзләренә халык иҗат иткән “Туган тел” җыры белән тәмамлыйбыз. Г. Тукай шигырьләре өйрәткәнчә тәрбияле, белемле, эшчән туган телебезгә хөрмәтле булып үсегез.
(Бөтен катнашучылар сәхнәдә “Туган тел” җырын башкара)



